ECRITS DU CHER FRERE Raphaël-Louis RAFIRINGA

Hevitra amin'ny tokony hahasoa ny Religion Katolika 
ato Antananarivo indrindra ny eto Ambodinandohalo
(Propositions pour la bonne marche de la Religion Catholique à Antananarivo,
surtout à Ambodinandohalo). Le 16 mai 1890
I - Tokony ho mety raha lazaina daholo aloha ny toy ny aretina manjo mafy indrindra hahitana mazavazava kokoa ny Fanafody tokony hahomby. 
Anefa tsy tokony hohadinoina fa misy voan'ny aretina tsy mahalala azy ho marary, ka tsy tokony hohenoina avokoa izay rehetra lazainy ; ary misy koa ny marary sasany tsy tia fanafody manahirankirana azy, ka tsy tokony hohenoina loatra koa ; ary misy aza tsy te handre izay anaram-panafody akory, ka ireo kosa dia tokony hasiana fanafody fotsiny, atao tsy mahalala ny fanasiavana azy akory.

II - Ary ny aretina manjo mafy eto ankehitriny dia izao :
1- Ny tsy fifankatiavana, ny tsy firaisan-kina, tsy fifankahazoan'ny olona entina amin'izy samy entina, sy amin'ny mpitondra azy.

2- Ny tsy fahalalana ny fototra fanorenana ny religion Kristiana.

3- Ny lehilahy lehibe sy ny tovolahy tsy tonga amin'ny Fiangonana alahady, indrindra amin'ny hariva

III - Fiheverana ny Fanafody.
1- Fanafodin'ny aretina voalohany : Fihaonana hikoranana, hahazoan'ny saina hifankahazo, dia hisokafan'ny fo hifampiditra, haniriana sy hitaran'ny fifankatiavana.

2- Fanafodin'ny aretina faharoa : Fampianarana mifototra amin'ny fakan'ny Religion kristiana, ka atao mifanaraka amin'ny anaovana.

3- Fanafodin'ny aretina fahatelo : Fanaovana fotoana, toy ny ifampiandrasana, amin'ny efitrano na tokotany malaladalaka anankiray hivorian'ny lehilahy rehetra isaky ny hiangona ao amin'ny Eglizy, na maraina na hariva, anefa ny fotoan'ny ora tsy misy hovana, mba tsy hisy hosahirana :

Koa raha alahady maraina à 8h - 8h1/2 ary amin'ny hariva à 3h - 3h1/2

Nony avy eo dia miara-miditra ao amin'ny Eglizy, ka ny fitoerana ao samy atao milamina sy voatendry malalaka sy mazava tsara.

Ny lamesa vonjena sy ny Vêpres sy ny Salut iombonana amin'ny zaza amam-behivavy.

